
ARGITARA-
T U gabe (ezinik) es-
kuizkriburen bat baldin 
badu norbaitek, Jakin-era 
bidaltzeko, esan nuen 

ETBn, aurreko astean. Lagun batek behintzat 
entzun zuen, eta komentatu zidan: lekurik ba al 
duzue, etorriko zaizuen lan pila gordetzeko? 

Ez du asmatu, eskuizbritu bat bakarra ere ez 
bait da agertu Jakin-eko bulegoetan. Zer esan 
nahi du honek? Ezein autorek ez duela entzun? 
Argitaratu ezineko euskal eskuizkriburik ez 
dagoela egon? Auskalo! 

Euskaraz erraz publikatzen dela, diote ba-
tzuk, eta idazleen apaletan edota argitaratzai-
leen kaxoietan ez dagoela originalik, kalitate 
minimo bat duenik behintzat. 

Beste batzuei, aldiz, mila aldiz entzun diet 
gauza bera: eskuizkribu asko dabilela argita-
ratzaile batetik bestera. Eta hori ez omen da 
kalitatearen kontua, ez, baizik eta liburu-mo 
tarena. Literatur liburua edota ikasketarako 
funtzionala ez denak, jai omen du. Goseak hil-
ko omen da azterketak, tesiak edo saiakerak 
argitaratzera eman nahi dituen idazlea. 

Hamar urte zahar bada eztabaida hau. Ho-
rrela jarraituko dugu, arik eta zirt edo zart argitu 
arte. Zer egin argitzeko, ordea? 

HABE aldizkariak publikatu zuen albiste 
batek piztu zidan argia: Ba omen da Estatu 
Batuetan eskuizkribu eta argitarabako liburuak 
biltzen dituen liburutegi bat. 

Zergatik ez dugu gauza bera egiten? 
Nork bildu, ordea? Eusko Jaurlaritzak? Ar-

gitaratuak ez ditu biltzen, eta argitarabakoak 
biltzen hasiko da orain!, pentsatu nuen nereki-
ko, eta ez zela hori bidea erabaki. Zergatik ez 
bildu Jakin aldizkarian?, pentsatu nuen gero. 
Toki aproposa dugu horretarako. 

Gutxienez bizpahiru abantaila izan ditzake 
iniziatiba honek: batetik, zer dagoen argitara-
ezinean jakingo genuke. Eta batez ere, es-
kuizkribuak kontsultatu nahiko lituzkeenak 
izango luke nora jo. Eta zergatik ez, —hiruga-
rren abantaila— argitaratzera ere animatuko 
litzateke agian norbait. 


